
QARAQALPAQ ETNONIMLERI HÁM OLARDIŃ TÚRKIY XALIQLARDAǴI PARALLELLERI 

Sherniyazov R.X. 

Berdaq atındaǵı QMU  Tariyx  fakulteti “Arxeologiya” kafedrası assistenti (PhD)  
 

Derlik barlıq túrkiy xalıqlar sıyaqlı qaraqalpaqlardıń da óz aldına bir xalıq sıpatında qáliplesiwi áyyemgi dáwir hám 

orta ásirlerdegi jámiyetlik-siyasiy hám etnomádeniy processlerdiń jemisi bolıp, bul processler bir neshe basqıshtı óz ishine 

aladı. Rawajlanǵan orta ásirlerde «qarabórikli», XVI ásirde «qaraqalpaq» (parıssha «siyaxkulahiyan», slavyansha 

«chernıe klobuki») kórinislerinde jazba dereklerde tilge alınǵan. Qaraqalpaq xalqınıń XIX ásir aqırı – XX ásir 

baslarındaǵı ruw-qáwimlik dúzilisinen kelip shıǵatuǵın bolsaq, bul xalıqtıń etnikalıq qáliplesiwi Oraylıq Aziyada bolıp 

ótken tariyxıy waqıyalar menen tıǵız baylanıslı ekenligi kózge taslanadı. Qaraqalpaqlardıń áyyemgi xalıq ekenligi Qaraw 

úy (otaw) hám atqa, arbaǵa baylanıslı tańbalarında kórinedi[1., 5]. 

XIX ásirdiń aqırı – XX ásir baslarında Tómen Ámiwdárya – Xorezm oazisi qaraqalpaqlarınıń ózine tán qáwim-

ruwlıq sisteması bolǵan hám qaraqalpaqlardıń barlıq ruwları tómendegishe eki toparǵa bólingen: 

2 «arıs» (sózbe-sóz mánisi «arbanıń oǵı»): 1) «on tórt urıw arısı», 2) Qońırat arısı. XIX ásirdiń ekinshi yarımında 

hár eki arıstıńda Tómen Ámiwdáryada ózlerine tiyisli aymaqları bolǵan. Al qaraqalpaqlardıń Qońırat arısı toparınıń 

wákilleri bolsa on tórt urıw arısı qáwimi wákilleri jasaytuǵın aymaqlardı úsh tárepten qorshap turatuǵın aymaqlarda 

jaylasıp, olar jasaytuǵın awıllar Ámiwdáryanıń arqa deltası hám Aralboyı aymaqların óz ishine alǵan. Hár eki arıs óz 

gezeginde 2 bólimnen ibarat bolǵan: on tórt urıw arısı toparı eki «qos» (awqamlas) qáwimnen: 1) qıtay-qıpshaq, 2) 

keneges-manǵıt qáwiminen, al Qońırat arısı toparı bolsa eki bólimnen: 1) shúllik, 2) jawınǵırnan ibarat bolǵan. 

Shúllik hám jawınǵır arıs qońırat toparı qáwim-uruwları birlespesiniń óz aldına bólimlerin qurasa, qtay, qıpshaq, 

keneges hám mańǵıtlar bolsa arıs on-tórt uruw toparınıń quramındaǵı 4 iri qáwim bolǵan. Olardıń hárbiri óziniń tariyxıy 

dástúrlerine, óz shejiresi hám ápsanawiy ata-babalarına, tamǵası hám jawınger uranlarına iye bolǵan. Qaraqalpaqlardıń 

bul qos (awqamlas) qáwimlerge bóliniwi tómendegishe túsindiriledi: jaqın tuwısqanlıq qatnaslardıń bar bolıwı (ulıwma 

ata-babalar – “bir áta perzentleri” túsinigi). Bunnan kórinip turǵanınday, qaraqalpaqlardıń qos qáwimleri tereń socıallıq 

hám tariyxıy tamırlarǵa iye bolǵan [2., 38.]. 

Qáwim hám ruwlardıń bunday bóliniwi tek ǵana qaraqalpaqlarǵa tán bolmay, túrkiy xalıqlardıń kópshiliginde, atap 

aytqanda, Oraylıq Aziya túrkiyleri – qazaq, ózbek, qırǵız hám túrkmenlerde de bar bolǵan. Ásirese, qaraqalpaqlardıń 

awqamlas (qos) ruw sisteması sońǵı orta ásirlerde Xorezm oazisi, atap aytqanda, Tómengi Ámiwdárya ózbek ruwlarında 

bolǵan 4 awqamlas ruw: «qıyat – qońırat», «uyǵır – nayman», «qańlı – qıpshaq» hám «nókis – manǵıt» toparları [3., 329.] 

menen jaqın uqsaslıqqa iye bolǵan. Ekinshi tárepten, qaraqalpaqlardıń «qtay – qıpshaq» (qıtay – qıpshaq) qáwimler 

birlespesi noǵaylardıń iri qıpshaq ruwınıń bir tarmaǵı bolǵan «qıtay – qıpshaq»qa júdá jaqın keledi [4., 50.]. Sonıń menen 

birge, qırǵızlardıń bir ruwınıń «qıtay – qıpshaq» dep atalıwı da [5., 131.] bul dástúrdiń ádewir keń tarqalǵanın kórsetedi. 

Qtay (qıtay) qáwimi: Qtay qáwimi tómendegishe 12 ruwdan ibarat: 1) bes-sarı; 2) beksiyıq; 3) qaz-ayaqlı; 4) 

qayshılı; 5) anna; 6) quyın; 7) ayteke; 8) sherwshi; 9) aralbay; 10) mánjiwli (manjuguli); 11) boqlı-qtay; 12) qırq [2., 39.]. 

Qaraqalpaqlar arasında etnografiyalıq maǵlıwmatlar jıynaǵan T. A. Jdankonıń jazıwınsha, qtay qáwimi tómendegishe 5 

toparǵa birlesken: 1) qayshılı hám qaz-ayaqlı; 2) qırq – boqlı-qtay – mánjiwli; 3) bes-sarı – beksiyıq; 4) aralbay; 5) ayteke 

– sherwshi, anna – quyın [2., 40.]. 

Qtay urıwı ózbeklerdiń quramında da ushırasıp, «qıtay» kórinisinde XVI ásirge tiyisli «92 bawlı ózbek urıwları» 

shejiresinde gezlesedi[6.,165-176.]. Qaraqalpaqlardıń qtay qáwimine tiyisli urıwlardıń ádewir bólegi ózbek urıwlarınıń 

quramında da tilge alınǵan. Mısalı «beksiyiq» urıwı – «begisi», «bek», «begler» sıyaqlı etnonimler menen uqsaslıqqa iye 

bolsa, «qaz-ayaqlı» – «qaz-ayaqlı», «qaz-oyoqli» formaları Qashqadárya wálayatı Shıraqshı rayonı ózbek «qıpshaq-

saroy»larınıń quramında tarmaq urıw, Nurota ózbekleriniń túrkmen-júz urıwınıń iri bir tarmaǵı sıpatında gezlesedi[7., 

378.]. Qaraqalpaq qtaylarınıń «qayshılı» urıwı ózbeklerdiń «qayshılı» urıwı menen bir negizden. Mısalı, ózbek 

qońıratlarınıń «vaqtamǵalı» tarmaq urıwınıń biri «qayshılı» dep atalsa, Joqarı Qashqadárya keneges urıwınıń bir tarmaǵı 

da usınday at penen júritiledi[7., 352]. Qaraqalpaqlardıń qıtay qáwiminiń «qırıq» urıwı menen baylanıslı bir qatar ańızlar 

saqlanıp qalǵan. Ańızlardıń birinde aytılıwınsha, bul urıw wákilleri noǵaylar húkimranlıǵı dáwirinde Buxaradan kóship 

kelip qaraqalpaqlarǵa qosılǵan. Ańızǵa kóre Buxarada Jupar atlı bir hayal Házireti Qızırǵa ushırasqan, sonnan keyin ol 

10 ul tuwǵan. Usılay etip ol 100 ul tuwǵan. Jupardıń ómirlik joldası ekinshi hayal alǵannan soń, bul ekinshi hayal da tórt 

márte 10 nan ul tuwıp, olardıń sanı 40 qa jetken. Usılayınsha Buxarada «qırıq-júz» atlı qáwim payda bolǵan. Keyinirek 

qırıqlardıń bir bólimi arqaǵa kóshken hám olar qaraqalpaqlardıń qtay qáwiminiń quramına kirgen «qırıq» urıwınıń ata-

babalarına aylanǵan. Bunday xalıq awızeki dóretpeler (folklor) haqıyqatlıqtan alıs bolsa da negizinde belgili bir dárejede 

tariyxıy waqıyalar jatadı. 

Qaraqalpaqlardıń qıpshaq qáwimi. Bul qáwimniń quramına tómendegi 14 urıw kirgen: 1) qańlı; 2) sań-murın; 

3) estek; 4) qanjıǵalı; 5) shunaq; 6) basar; 7) tolıs; 8) jabı (yamasa yabı); 9) arıq; 10) jaǵaltay; 11) baǵanalı; 12) maylı-

balta; 13) jadik; 14) saltır. 1912-jılǵı maǵlıwmatlarǵa kóre, bul qáwim wákilleriniń ulıwma sanı 9200 adamdı quradı[2., 

17-218.]. 

Qıpshaq (qıpshaq) qáwimi ózbek, qazaq, qaraqalpaq, noǵay, qırǵız, túrkmen hám jáne bir qatar túrkiy xalıqlardıń 

etnikalıq quramında ushırasadı. Qazaqlardıń Orta júz urıwlarına kiretuǵın qıpshaq (qıpshaq) urıwınıń tarmaq urıwları 

tómendegishe: 1) qara-balıq, 2) torı-qıpshaq, 3) uzın, 4) bultın, 5) koldinen (qoldinen), 6) qurlewt-qıpshaq. Ózbek 

qıpshaqları da bir neshe tarmaqlarǵa bólingen bolıp, olar tiykarınan Zarafshan qıpshaqları, Ferǵana oypatlıǵı qıpshaqları 

sıpatında klassifikaciyalanadı. Sonıń menen birge, Ámiwdárya – Sırdárya aralıǵı hám oǵan tutas aymaqlarda, atap 

aytqanda, Qashqadárya oazisinde qıpshaqlardıń bir qatar úlken-kishi tarmaqları bar bolǵan. Belgili etnograf alım K. 

Shaniyazov XIX ásir aqırı – XX ásir baslarında Ferǵana qıpshaqlarınıń tómendegi urıwları bar ekenligin anıqlaǵan. Oǵan 

muwapıq, qıpshaqlar 4 úlken toparǵa bólingen: 1) qıpshaqlar (yamasa taza qıpshaqlar), 2) qırǵız-qıpshaqlar, 3) xitoy-

qıpshaqlar, 4) sart-qıpshaqlar. Óz náwbetinde, joqarıda sanap ótilgen qıpshaq toparları bir qansha urıwlarǵa bólingen. 1) 

qoǵay, 2) buǵash, 3) kumushoy, 4) o‘lmas, 5) yashiq, 6) jaydoq, 7) puchug‘oy, 8) elatan, 9) bo‘g‘oz, 10) og‘im, 11) toz, 

12) sirmoq, 13) ettiqashqa, 14) qutluqsaid, 15) cherek, 16) ko‘kmo‘yin, 17) to‘rt-ayg‘ir (yoki to‘rt-og‘ayni), 18) to‘rt-toy, 

19) tovuldi, 20) chang‘roqchi, 21) chiyal, 22) ko‘lon, 23) oqbo‘yra, 24) qorabovur, 25) boshqirt, 26) tikan, 27) qoratikan, 

28) sari-qipchoq, 29) qoramo‘yin [9., 344.]. Kórip turǵanımızday, «qańlı», «qanjıǵalı», «jabı / yabı», «baǵanalı», «maylı-

balta» sıyaqlı ruwlardıń kópshiligi ózbek, qazaq, qaraqalpaq, noǵay, qırǵız hám taǵı basqa da bir qatar túrkiy xalıqlar 

quramında ushırasadı. Máselen, qańlılar qazaqlardıń iri ruwlarınan biri sıpatında belgili bolsa[21.,], ózbek qańlıları Jizzax 

hám Surxan oazislerinde ádewir iri ruw esabında qaraladı [8., 63.]. Al qanjıǵalı ruwı ózbeklerdiń bir qatar ruwları 

quramında saqlanıp qalǵan. Mısalı, ózbeklerdiń yuz, xitoy, qo‘ng‘irot, saroy, qiyot, qipchoq, saroy kibi iri ruwlarınıń 

«qanjıǵalı», «qonjıǵalı» degen tarmaqları ushırasadı[9., 355.]. 

Sonıń menen birge, qaraqalpaq qıpshaqlarınıń iri ruwlarınan biri bolǵan «jabı» yamasa «yabı» etnonimi ózbeklerde 

de ushırasıp «92 bȧwli ózbek urıwı» dizimlerinde XVI ásirden baslap jazıp qaldırılǵan[6., 165-176.]. Qızıǵı sonda, Qashqadárya 

wálayatınıń Koson rayonına qaraslı Katta-yabi, Mayda-yobi sıyaqlı awıllarda jasaytuǵın bul ruw wákilleri búgingi kúnge 

shekem «jabi» hám «yabi» dep ataladı [10.,65-66.]. «Baǵanalı» ruwı qaraqalpaq qıpshaqları quramında hám ózbek 

naymanlarınıń bir tarmaǵı sıpatında «boǵanalı», «baǵanalı» kórinislerinde saqlanıp qalǵan[11., 51.]. 

Tómengi Ámiwdárya aymaǵı xalqınıń qáliplesiwinde túrkiy qıpshaq elatı jetekshi orın iyelegen. Qıpshaqlar 

áyyemgi túrkiy, arab hám parsı dereklerinde “qıpshaq”, “qıfshaq”, qıtay jılnamalarında “kincha”, “kyue-she”, “xi-bi-sh”, 

rus dereklerinde “polovets”, grek (Vizantiya) dereklerinde “kuman” atamaları menen tilge alınǵan túrkiy xalıqlardıń eń 

iri qáwimlerinen biri sıpatında ózbek, qaraqalpaq, qazaq hám taǵı basqa bir qatar túrkiy xalıqlardıń etnikalıq quramındaǵı 

tiykarǵı komponentlerden biri bolıp esaplanadı[5., 344. 9., 63]. Olardıń til ózgeshelikleri ózine tán bolıp, túrkiy tillerdiń 

basqa dialektlerine qaraǵanda qarluq hám oǵuz dialektlerine jaqın turadı. 

Qıpshaqlar joqarıda aytıp ótilgen túrkiy xalıqlardan tısqarı jáne qırǵızlar, noǵaylar, tatarlar, bashqurtlar, altaylılar 

hám Arqa Kavkazdaǵı ayırım xalıqlar (noǵaylar, qumıqlar, qarashay-balqarlar hám t.b.) qáliplesiwinde áhmiyetli orın 

iyelegen[4., 43-45. 5., 126-128]. Eń áyyemgi dáwirlerde «sır» etnonimi menen Qıtay jılnamaları arqalı málim bolǵan 

qıpshaqlardıń dáslepki babalarınıń bir bólegi VI–VIII ásirlerde Batıs Altaydan shıǵıp, házirgi Mongoliya hám Tuva 

jerlerine kelip jaylasadı. Al olardıń ekinshi bólegi bolsa Irtısh dáryası átirapındaǵı shól dalalarǵa kóship ótip, túrkiy 

kimaklarǵa baǵınıshlı bolǵan. Rawajlanǵan orta ásirlerge kelip, qıpshaqlar Evraziya keńlikleri – Altaydan Shıǵıs 

Evropaǵa shekem sozılǵan Deshti Qıpshaq shóllerinde jasaǵan waqıtlarında olardıń quramına til jaǵınan tuwısqan bolǵan 

kóplegen etnikalıq toparlar kelip qosılǵan.  

X ásirdiń aqırı – XI ásirdiń baslarında batıs qıpshaqlar, kimaklar Oraylıq hám Uralboyı (házirgi Batıs Qazaqstan) 

aymaǵındaǵı bir qatar túrkiy hám fin-ugor qáwimlerin óz quramına kirgizip iri túrkiy qáwimge aylanadı. Solay etip batıs 

qıpshaqlar XI ásirde Volga – Ural dáryalarınıń orta aǵısında jasaǵan iri etnosiyasiy birlespe sıpatında tariyxıy 

ádebiyatlarǵa «Deshti Qıpshaq» atamasınıń kirip keliwine túrtki boldı. XIII–XIV ásirlerde Deshti Qıpshaqtan kóp ǵana 

qıpshaq qáwimi hám urıwlarınıń monǵol basqınshılıǵı nátiyjesinde hár túrli aymaqlarǵa – tiykarınan Shıǵıs Evropa, 

Aldıńǵı Aziya hám Mısrǵa [15., 53-57.], sonday-aq, bir bólegi qublaǵa – Awǵanstan hám Hindstan aymaqlarına kóship 

ketiwine qaramastan qıpshaqlardıń tiykarǵı bólimi usı jerde qalıp Altın Orda xalqınıń tiykarǵı bólimin quradı.  

Qıpshaqlar kópshilik bólimi kóshpeli bolsa da, mádeniy rawajlanıw dárejesi boyınsha ózleriniń húkimdarları bolǵan 

monǵollardan joqarı dárejede edi. Ásirese, Joshı ulısında kópshilikti quraytuǵın Altın Orda xanlarınıń basqarıw 

sistemasında qıpshaq-oǵuz dialektine tiykarlanǵan ádebiy til jetekshi orındı iyelegen edi[16., 367-383.]. 

Qıpshaqlardıń Ámiwdárya – Sırdárya aralıǵına ǵalabalıq kóship keliwi Shaybaniyler dáwirinde – XVI ásirde hám 

keyinirek Ashtarxaniyler dáwirinde – XVII ásirde júz bergen. Sonıń menen birge, qıpshaqlar XVI ásirdiń ekinshi yarımı 

– XVIII ásirdiń baslarında, jońǵarlardıń (qalmaqlardıń) Deshti Qıpshaqtıń qubla (házirgi Qubla Qazaqstan) aymaqlarına 

bastırıp kiriwi processinde Zarafshan oypatlıǵı hám Ferǵana alabına kóship kelgen. Qaraqalpaqlar hám qazaqlar menen 

birge qıpshaqlardıń Orta Aziyanıń oraylıq hám qubla aymaqlarına kirip keliwi 2 baǵdarda bolıp, olardıń bir bólimi 

Sırdáryanıń joqarı aǵısı boylap Tashkent oazisi hám Mırzashól zonalarında jaylasqan. Qıpshaqlardıń ekinshi bólimi bolsa 

Orta Zarafshan boylap ketken.  

Qıpshaqlar, ásirese, ózbek qıpshaqları Orta Aziyanıń oraylıq hám arqa-shıǵıs bóliminde de ádewir úlken salmaqtı 

quradı. Qıpshaqlardıń az sanlı bólimi Tashkent oazisinde otırıqlasıp qalǵan bolsa, úlken bir bólimi XIX ásir aqırlarına 

shekem Ahangaran oypatında yarım kóshpelı turmıs keshirgen[17., 43-47.]. Usıǵan uqsas jaǵday Ferǵana alabında da 

baqlanǵan. Bul dáwirde ózbek qıpshaqları 4 tiykarǵı toparǵa: qara-qıpshaq, sarı-qıpshaq, qıtay-qıpshaq hám qulan-

qıpshaqlarǵa bólingen. Olardıń hár biri, óz gezeginde, kishi urıwlarǵa bólingen.  

Qaraqalpaqlardıń keneges hám manǵıt qáwimleri. Keneges qáwimi tómendegi urıwlardı óz ishine alǵan: 1) 

aranshı; 2) aq-toǵın (aq-toǵın); 3) omır (ómir); 4) taraqlı; 5) dobal (do‘bal); 6) oymawıt (oymawıt); 7) dumbazaq; 8) nókis 

(nókis). Qaraqalpaq keneges qáwimi bir qatar túrk hám mońǵol qáwim-uruwları quramında ushırasıp, mońǵollarda 

“geneges”, “genegez”, noǵaylarda “keneges”, ózbeklerde “kenagas” kórinislerinde saqlanıp qalǵan. Qızıǵı sonda, bul 

etnonim qazaqlarda ushıraspaydı. Ózbek kenagasları mańǵıt, shuyıt, qońırat hám taǵı basqa da birneshe ózbek urıwları 

sıyaqlı usıǵan uqsas atamalarǵa iye qaraqalpaq urıwları menen kelip shıǵıwı tárepinen ulıwmalıqqa iye. Qaraqalpaq 

https://qomus.info/encyclopedia/cat-q/qorachoylar-uz/
https://qomus.info/encyclopedia/cat-m/moguliston-uz/
https://qomus.info/encyclopedia/cat-i/irtish-uz/
https://qomus.info/encyclopedia/cat-d/dashti-qipchoq-uz/
https://qomus.info/encyclopedia/cat-t/til-uz/
https://qomus.info/encyclopedia/cat-k/kimaklar-uz/
https://qomus.info/encyclopedia/cat-q/qozogiston-uz/
https://qomus.info/encyclopedia/cat-q/qipchoqlar-uz/
https://qomus.info/encyclopedia/cat-q/qabila-uz/
https://qomus.info/encyclopedia/cat-o/oltin-uz/
https://qomus.info/encyclopedia/cat-k/kora-uz/
https://qomus.info/encyclopedia/cat-o/oltin-orda-uz/
https://qomus.info/encyclopedia/cat-b/boshqaruv-uz/
https://qomus.info/encyclopedia/cat-a/adabiy-til-uz/
https://qomus.info/encyclopedia/cat-z/zarafshon-uz/
https://qomus.info/encyclopedia/cat-f/fargona-uz/
https://qomus.info/encyclopedia/cat-q/qozoqlar-uz/
https://qomus.info/encyclopedia/cat-o/osiyo-uz/
https://qomus.info/encyclopedia/cat-t/toshkent-vohasi-uz/
https://qomus.info/encyclopedia/cat-m/mirzachol-uz/
https://qomus.info/encyclopedia/cat-t/toshkent-uz/
https://qomus.info/encyclopedia/cat-s/sariq-uz/
https://qomus.info/encyclopedia/cat-x/xitoy-uz/

kenegesleri arasındaǵı ayırım urıwlar ózbeklerdiń mańǵıt urıwınıń tarmaqlarınan biri sıpatında belgili: nókis (nókis), 

oymawıt (oymawıt) – ózbek mańǵıtlarında neko‘z / no‘kis, o‘ymavut [7, 180-342.].  

Qaraqalpaq kenegesleriniń “taraqlı” urıwı ózbek, qazaq, túrkmen, qırǵız sıyaqlı túrkiy xalıqlarda etnonim sıpatında 

ushırasadı. Qashqadárya-Surxandárya ózbek qońıratlarınıń “voqtamǵalı” degen iri tarmaq urıwınıń bir urıwı “taraqlı” 

kórinisinde saqlanıp qalǵan [7, 241.]. 

Qaraqalpaqlardıń mańǵıt qáwimi 4 toparǵa kiretuǵın 19 urıwǵa bólingen: a) qara-tay – urıwları: qara-mańǵıt, qara-

siraq, aq-mańǵıt, mamıqshı, qosar, qılqalı; b) sarı-tay - urıwları: arshan, janlıq, toq-mańǵıt, arsarı, taz-janlıq, shuyıt, 

jamansha, esebi, tamǵalı, toń-moyın (toń-moyın), temir-xoja; v) boz-tay (boz-tay); g) jetim-tay (etim-tay). 

Usı kestede keltirilgen qaraqalpaq manǵıt urıwları hám olar menen uqsas ózbek manǵıt urıwları arasında 7 ewi 

derlik birdey ekenligi kózge taslanadı [9., 8-súwret]. Sonıń menen birge, qaraqalpaq manǵıtlarınıń «qara-siraq» (qara-

siyraq) urıwı ózbeklerdiń birneshe urıwınıń quramında ushırasa da[18., 77.], ózbek manǵıtları arasında dizimge 

alınbaǵanı óz túsindirmesin talap etedi. «Siyraq», «siyraqlı» etnonimi ózbek xalqı quramında ushırasıp, ózbek 

qońıratlarınıń «tortuvli» bóliminiń (tarmaq urıwınıń) «toǵız» urıwınıń «sıyraq» tarmaq urıwınan tısqarı, laqay 

ózbekleriniń «qara-sıyraq» urıwı, Diyqanabad (Qashqadarya wál.) qońıratları « qo‘sh-tamg‘ali» bóliminiń «mavlish» 

urıwı quramında «qoy-siyraq», Shıraqshı rayonı (Qashqadarya wál.) «qutshı» hám «saray» urıwlarınıń «qara-siyraq» 

sıyaqlı tarmaq urıwları bar. Qara-siyraq urıwı ózbek hám qaraqalpaqlardan basqa noǵaylar quramında da ushırasadı [4., 

116-117.]. «Siyraq» sózi túrkiy tillerdiń qıpshaq dialektinde «baltır súyegi, adam ayaǵınıń tobıq penen dize arasındaǵı 

súyegi» mánisinde bolıp, tamǵası «siyraq» – tamǵa kórinisi, siyraq formasında bolǵanı ushın usılay atalǵan dep 

esaplanadı [7., 378.]. Usı orında aytıp ótiw kerek itimal ózbek manǵıtları arasında da «qara-sıyraq» etnonimi bar bolıp, 

keyinirek olar manǵıtlarǵa qońsılas urıwlar – qońırat, qutshı, saray sıyaqlı iri ózbek urıwları menen aralasıp, olardıń 

qanday da bir tarmaq urıwına aylanǵan bolıwı múmkin. Qaraqalpaq mańǵıtlarınıń quramına kirgen «toń-moyın» etnonimi 

menen ózbek mańǵıtlarınıń quramındaǵı «aq-moyın» etnonimi uqsas keledi[10., 344.]. 

Tap usı sıyaqlı eki xalıqtıń «shuyit» («chuyut») urıwları da ushırasadı. Joqarǵı Qashqadárya (Shahrisabz, Kitob, 

Yakkabog‘, Chiroqchi r.) xalqınıń arasında san jaǵınan salmaqlı orınǵa iye bolǵan chuyutlar ózbek kenegeslerine, al 

ózbek kenegesleri bolsa ózbek mańǵıtlarına tuwısqan urıw esaplanadı. Usı orında qızıqlı bir maǵlıwmat, qaraqalpaqlardıń 

kórnekli shayırı Berdaq óziniń «Shejire» kitabında qaraqalpaq mańǵıt hám kene (keneges) urıwlarınıń qan-tuwısqan 

ekenligin jazǵan. Sonıń menen birge, shayır Qaraqalpaq – Ózbektiń 3 ulı bolǵanlıǵına itibar qaratıp, olardı onıń jetinshi 

hayalınıń ulları edi, dep jazadı. Onıń aytıwınsha, Ózbektiń usı hayalınan tuwılǵan úsh balanıń biri Teke, ekinshisi Kene 

(Keneges) hám úshinshisi Mańǵıt dep atalǵan [2., 49-50.]. 

Bunnan tısqarı, qaraqalpaq – keneges hám mańǵıt qos (awqamlas) urıwlarınıń ózbeklerdiń mańǵıt hám keneges 

urıwları menen jaqın tuwısqan ekenligi haqqında xalıq arasında túrli ańızlar saqlanıp qalǵan. 

Qaraqalpaq hám ózbek mańǵıtları arasındaǵı jaqın qan-tuwısqanlıǵın kórsetiwshi dálillerdiń jáne biri – 1928-jılǵı 

ekspediciya waqtında Qazaqstan qaraqalpaqlarınıń aq-mańǵıt, qara-mańǵıt hám tay-mańǵıt (toy-mańǵıt) bolıp 3 bólimge 

bóliniwi haqqında maǵlıwmatlar jazıp alınǵan. Izertlewshiler ózbek mańǵıtlarınıń da «aq-mańǵıt», «qara-mańǵıt» hám 

«toq-mańǵıt» sıyaqlı 3 iri bólimnen ibarat ekenine itibar qaratqan [2., 50.]. Sonıń menen birge, Qarshı átirapında jasawshı 

mańǵıtlardıń usı úsh bóliminen tısqarı «shal-mańǵıt», «parsha-mańǵıt» sıyaqlı bólimleri de saqlanıp qalǵan [7., 161.]. 

Qaraqalpaq mańǵıtlarınıń tay (at, jılqı) menen baylanıslı etnonimlerden ibarat 4 toparı: 1) qara-tay (qara-toy), 2) sarı-tay 

(sarıq-toy), 3) boz-tay (boz-toy), 4) jetim-tay (etim-toy) sıyaqlı etnikalıq atamalar menen atalıwı dıqqatqa ılayıq. Belgili 

bolǵanınday, túrkiy xalıqlarda at (jılqı) penen baylanıslı kóplegen dástúrler bar bolıp, bul jaǵday ásirese olardıń 

etnomádeniyatında anıq sáwlelengen. Mısalı, qıpshaqlarda «tórayǵır» urıwı, ózbeklerdiń «túrk» toparında «kalta-toy» 

sıyaqlı etnonimler ushırasadı [19., 72, 77-78.]. Qaraqalpaqlardıń keneges hám mańǵıt qáwimleri bárqulla óz-ara 

awqamlas bolǵan. Olardıń uranı bir bolıp ańızlarǵa qaraǵanda eki qáwimniń de ata-babaları aǵa-inili bolǵan. Olardıń 

kelip shıǵıwı Mańǵıstaw (Mańǵıshlaq) aymaǵı menen baylanıstırıladı[2., 49.]. 

Joqarıda keltirip ótilgenindey qaraqalpaqlar basqa da bir qatar túrkiy xalıqlar sıyaqlı bir neshe etnikalıq komponentti 

óz ishine alǵan xalıq sıpatında etnikalıq qáliplesiw procesi kóplegen basqıshlardı bastan keshirgen. Qaraqalpaqlardıń 

etnogenezinde áyyemgi Oraylıq Aziyanıń eń áyyemgi elatları – sak-massagetler, daxlar, xunlar qatnasqan bolsa, orta 

ásirlerde tiykarınan túrkiy hám túrk-mońǵol qáwimlerı belsene qatnasqan. Bunı qaraqalpaqlar quramında ushırasatuǵın 

bir neshe onlaǵan etnonimler tastıyıqlap turadı. Qaraqalpaqlardıń sóylesiw tili hám etnikalıq quramı usı xalıqtıń etnikalıq 

qáliplesiwinde basqa etnikalıq elementlerge qaraǵanda túrkiylerdiń qıpshaq qáwim-uruwları ádewir ústemlik etkenligin 

kórsetedi. Bunı olardıń quramında belgili bir etnonim sıpatında saqlanıp qalǵan «qıpshaq», «qańlı» sıyaqlı áyyemgi túrkiy 

etnonimler kórsetip tur. Qaraqalpaqlar quramında iri komponent sıpatında ushırasatuǵın «qońırat», «mańǵıt», «keneges», 

«qtay» (qıtay) sıyaqlı etnonimler usı basqıshtıń ayqın úlgileri bolıp, olardıń etnikalıq qáliplesiwinde túrk hám mońǵol 

elementleri ústemlik etken. Qaraqalpaqlardıń bólek túrkiy xalıq bolıp qáliplesiwiniń iri hám juwmaqlawshı basqıshında 

sońǵı orta ásirler dáwirinde onlaǵan túrkiy urıwlardıń belsene qatnasqanı sezilip turadı.  Bul basqıshta Noǵay Ordası 

(Mańǵıt Jurtı, shama menen 1391-1634) [20., 426-427-b.], Ózbek ulısı (1428-1468), Shaybaniyler (1501-1601), 

Ashtarxaniyler (1601-1753), Buxara xanlıǵı / ámirligi (1753-1920), Elbarsxaniyler yaki Arabshahiyler (1511–1770), 

Xiywa xanlıǵı (1770-1920) sıyaqlı dinastiyalar dáwirinde júz bergen siyasiy hám etnomádeniy processler ózine tán rol 

oynaǵan. Bul basqıshta da tiykarı túrk-mońǵol qáwim-uruwlarına barıp taqalatuǵın qońırat, mańǵıt, keneges, qtay hám 

taǵı basqalar jetekshilik etken.  

Qaraqalpaqlardıń qáwim-uruwlıq dúzimi ulıwma alǵanda ózbek, qazaq, noǵay hám taǵı basqalardiki menen jaqın 

uqsaslıqqa iye. Ásirese, qaraqalpaqlardıń Arıs on tórt uruw hám Arıs Qońırat bolıp eki topaǵa bóliniwi óz náwbetinde 

olardıń qtay – qıpshaq hám keneges – mańǵıt sıyaqlı eki awqamlas (qos) qáwimge, al Qońırat toparınıń shúllik hám 

jawınǵır bolıp eki bólimge ajıralıwı bir qaraǵanda ózbek urıwları menen noǵaylardıń urıw-qáwimlik bóliniwin eske 

saladı. Biraq itibar berip qaralsa, qaraqalpaqlardıń bunday urıw-qáwimlik bóliniwi ulıwma túrkiy principler menen birge 

ózine tán ózgesheliklerge de iye ekenligi kózge taslanadı. 

Demek, qaraqalpaqlar da óz qáwim-ruw dúzilisinde áyyemgi túrkiy dástúrlerden kelip shıqqan, biraq olardıń bunday 

bólistiriliwinde keyingi orta ásirlerde júz bergen qáwim-ruwlardıń qayta shólkemlesiwi sıyaqlı waqıyalar óz tásirin 

kórsetken. Yaǵnıy qazaqlardıń júz sisteması tiykarınan Deshti Qıpshaqtıń oraylıq bólimlerindegi xalıq hám olardıń urıw-

qáwimlik quramı tiykarında, Xiywa xanlıǵı ózbekleriniń xanlıqtaǵı jetekshi urıwlar dástúrleri negizinde, qırǵızlardıń 3 

qanatı bolsa Qubla Sibir hám Jetisuw – Ferǵana aymaqları urıwlarına tán dástúrler tiykarında qálipleskenindey, 

qaraqalpaqlardıń bunday etnikalıq qáliplesiwinde Aralboyı, Tómengi hám Orta Sirdárya – Tómengi Ámiwdárya (Xorezm 

oazisi)daǵı etnosiyasiy hám etnomádeniy faktorlarda tásir etken. 

Annotatsiya: Bul maqalada qaraqalpaqlar etnogenezinde qatnasqan qáwimler, qaraqalpaq etnikalıq atamasınıń kelip shıǵıwı 

hám etnikalıq qáliplesiwiniń usı aymaqta júz bergen tariyxıy processler menen baylanıslılıǵı haqqında sóz etiledi. Tómengi Ámiwdárya 

aymaǵındaǵı qaraqalpaqlardıń ózine tán qáwim-ruwlıq sisteması, qaraqalpaq ruwlarınıń eki toparǵa, yaǵnıy arısqa bóliniwi, bul 

ruwlardıń jaylasqan aymaqları hám tuwısqan xalıqlardaǵı uqsaslıqları haqqında maǵlıwmatlar berilgen. 

Tayansh sózler: «qara bórikli», «qaraqalpaq» (parsısha «siyaxkulahiyan», slavyansha «chernıe klobuki»). 

Аннотация: В данной статье рассматриваются племена, участвовавшие в этногенезе каракалпаков, происхождение 

этнического названия каракалпак и связь его этнического формирования с историческими процессами, происходившими в 

этом регионе. Представлена информация об уникальной родоплеменной системе каракалпаков в низовьях Амударьи, делении 

каракалпакских родов на две группы, а именно арыс, их территориях и сходствах между родственными народами. 

Ключевые слова: "Черные клобуки," "каракалпак" (персидское "сияхкулахиян," славянское "черные клубуки"). 

Abstract: This article examines the tribes involved in the ethnogenesis of the Karakalpaks, the origin of the ethnic name 

Karakalpak, and the connection between its ethnic formation and the historical processes that took place in this region. Information is 

provided on the unique clan-tribal system of the Karakalpaks in the lower reaches of the Amu Darya, the division of the Karakalpak 

clans into two groups, namely the Arys, their territories, and the similarities between related peoples. 

Keywords: "Black clumps," "Karakalpak" (Persian "siyahkulahian," Slavic "black clumps"), Lower Amudarya, Khorezm. 

